
重修華嚴閣碑

作者：鍾惺　明

本作品收錄於《鍾惺集》

市有白龍寺，殿頗壯。有地藏、華嚴二閣者左右翼之，則已圮，華嚴之處其右也甚。或

欲修之，莫先焉。曰：「恐斯地之不必為寺有，是委眾力於壑也。」

夫圮而弗之修，則將廢；廢則其象疑不為寺；疑不為寺，則將與居民共之；將與居民共

之，則將反為欲之者資，曷可弗之修也？圮而亟修，修而復其舊，物或益焉。其使有目

者確然見斯地之必為寺，而知其非有，則無生其心：是使之終為寺有者之道也。

修之奚先？先其甚者。役成請銘，鍾子銘曰：

有寺巋然，而兩其翼，如左右手。

或廢其一，人將入懷，攫其所有。

若或新之，引其臂焉，將衛其首。

陛楯森如，過其堂下，莫之敢狃。

予宣斯義，告退轉者，俾堅其守。

僉曰善哉，單有眾力，光復其舊。

工之後先，相厥圮者，孰甚孰否？

否特未甚，終亦及之，請視其右。

苟終斯願，將復銘焉，銘則不朽。

受事者誰？列名其陰，里人某某。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

